
MUQIMIY IJODIDA MILLIY 
UYG‘ONISH VA IQTISODIY, 
FALSAFIY QARASHLAR  

Muxlisa Muxitdinova
Toshkent davlat iqtisodiyot universiteti mustaqil tadqiqotchisi

Annotatsiya: Maqola o‘zbek demokratik adabiyotining namoyandalaridan biri bo‘lmish Muhammad Aminxo‘ja Muqimiyning 
ijodiy merosini o‘rganishga qaratilgan. Shuningdek, uning diniy asarlari adabiy matn sifatida tahlil qilingan va Muqimiyning 
ilmiy-badiiy merosini puxta o‘rgangan bir qancha adabiyotshunoslarning fikrlari o‘rganilgan.

Kalit so‘zlar: qo‘lyozma asarlari, matnshunoslik, ijtimoiy-iqtisodiy hayot, aholining yashash tarzi, davlat boshqaruvi, iqti-
sodiy qarashlar, aholi farovonligi. adabiy meros, Qo‘qon madrasalari, demokratik adabiyot“ Muqimiy bayozi”, “Dorig‘o 
mulkimiz”, “Hajvi Vikturboy”, “Dar mardumi oqjar batariqi muxammas”, “Dar mazammati zamona”, “Ho‘qandlik bir boyning 
sha’niga Muqimiy shoirning aytkon she’ridur”, “Sayohatnoma”, ”Dar mazammati qurbaqa”.
Abstract: The article is aimed at studying the creative heritage of Muhammad Aminkhoja Muqimi, one of the representa-
tives of Uzbek democratic literature. In addition, his religious works were analyzed as literary texts and the opinions of 
several literary scholars who thoroughly studied the scientific and artistic heritage of Muqimi were studied.

Key words: manuscript works, textual studies, socio-economic life, lifestyle of the population, state administration, eco-
nomic views, population welfare. literary heritage, Madrasahs of Kokand, democratic literature "Mukimi Bayozi", "Our 
drug property", "Hajvi Vikturboy", "Dar mardumi akjar batariqi mukhammas", "Dar mazammati zamona", "Honor of a rich 
man from Khokand" It is a narrative poem of a resident poet", "Travelling", "Dar mazammati qurqaba".
Аннотация: Статья направлена ​​на изучение творческого наследия Мухаммада Аминходжи Мукими, одного из 
представителей узбекской демократической литературы. Кроме того, были проанализированы его религиозные 
произведения как литературные тексты и изучены мнения ряда учёных-литературоведов, досконально изучивших 
научное и художественное наследие Мукими.

Ключевые слова: рукописные произведения, текстоведение, социально-экономическая жизнь, образ жизни 
населения, государственное управление, экономические взгляды, благосостояние населения. литературное 
наследие, медресе Коканда, демократическая литература “Мукими байози”, “Наша наркособственность”, “Хаджви 
Виктурбой”, “Дар мардуми акжар батарики мухаммас”, “Дар мазаммати замона”, “Честь богача из Коканда”. поэма 
местного поэта”, “Путешествие”, “Дар мазаммати куркаба”.

Muqimiyning ijodiy merosi nafaqat adabiyotshunoslik, balki iqtisodiyot, tarix, ayniqsa, milliy ma’naviyat va 
ma’rifatimiz tarixini o‘rganishning boy manbayidir. Prezidentimiz Shavkat Mirziyoev 2020-yilning 20-may kuni 
“Adiblar xiyoboni”ga tashrifi davomida majmuada haykali qo‘yilgan adabiyot, ijod, she’riyat namoyandalarining 
Toshkent shahridagi 24 ta oliy ta’lim muassasasi tomonidan hayoti va ijodini targ‘ib qilish, adiblar ijodiga oid loy-
ihalar, ishlanmalar, kechalar o‘tkazish yuzasidan taklifini bildirdi. Bu nafaqat o‘sha oliy ta’lim muassasasi talaba-
lari, balki boshqa ta’lim muassasalari talaba-yoshlari uchun ham qiziqarli bo‘lgan tarbiyaviy tadbirlar o‘tkazishni 
o‘z ichiga oladi. Endilikda nafaqat tadbirlar o‘tkazilib, ilmiy tadqiqotlar amalga oshirilmoqda. 

Muhammad Aminxo‘ja Mirzaxo‘ja o‘g‘li Muqimiy shoir va mutafakkir, o‘z zamonasining peshqadam muta-
fakkir ijodkori edi. U Navoiy, Jomiy, Nizomiy va Fuzuliy ijodidan to‘la bahramand bo‘lib, ularning g‘azallariga 
muxammaslar bog‘ladi. Abdurahmon Jomiyni o‘ziga ustoz bildi. Muqimiy zullisonayn shoir bo‘lib, o‘zbek, fors 
mumtoz shoirlari an’analarini davom ettirdi. Muqimiy ijtimoiy-falsafiy merosining eng muhim bir jihati shundaki, 
u o‘zbek adabiyotida ijtimoiy falsafiy, pedagogik yo‘nalishni davom ettirib, demokratik yo‘nalishni boshlab berdi. 
Muqimiy Furqat, Zavqiy, Avaz, Komil kabi ilg‘or fikrli shoirlar bilan hamfikr bo‘lib, milliy ijtimoiy falsafiy tafakkuri 
tarixida yangi, demokratik sahifani yaratdilar.

Muqimiy yashagan davr adabiy hayoti, ijtimoiy-siyosiy, falsafiy va pedagogik jihatdan murakkab davr bo‘lib, 
mustamlakalik tufayli milliy tafakkur tushkun holatda bo‘lib, bu Muqimiy ijodiga kuchli ta’sir ko‘rsatdi va uning 
ijodi jamiyatdagi ijtimoiy illatlarga, eskilik aqidalariga tanqidiy nazar bilan qarashga undadi. 

larining asosiy va yetakchi xususiyatlarini tashkil qildi. Muqimiy ijodi real hayot, sof muhabbat, ma’naviy axloqiy 
fazilatlarda, she’rlaridagi ma’naviy kechinmalar, tuyg‘ularda yaqqol namoyon bo‘ldi. She’rlarda halollik, to‘g‘rilik, 
qanoat, kelajakka ishonch, samimiyat vasf etildi. Go‘zal fazilatlar orqali shoir kishilarni asl milliy qadriyatlar aso-
sida tarbiyalashga intilgan. Uning hatto nadomat, shikoyat, norozilik ruhidagi asarlarida ham optimizm, farovon 
hayot haqidagi orzu-ideallari aks etgan. Jumladan, uning ochiq, adolatli, farovon va baxtli zamonni orzu qilgan, 
shunday kunlar kelishiga ishonch bilan yo‘g‘rilgan “Kelur oxir seni ham yo‘qlag‘udek bir zamon yaxshi”, degan 
satrlari bunga dalildir. Asarlardagi tanqidiy ruh, hajv, satira yo‘nalishlari o‘z kamoliga yetgan bo‘lib, asrlardan 
buyon ommaga tushuntirib kelingan asriy ijtimoiy-falsafiy, pedagogik va ma’naviy qadriyatlar yangi talqinini 
topdi. Shoir inson xarakteridagi salbiy illatlar, zulm va qoloqlikning barcha ko‘rinishlarini tanqid qiladi, ularni 
yo‘qotish yo‘llarini taklif etadi hamda ulardan qutulishga chorlaydi. 

Muhammad Aminxo‘ja Muqimiy she’riyati o‘zida ma’naviy yangilanishga da’vatni mujassam qilgan holda 
xalqni zamon ilmlaridan bahramand bo‘lishga, yoshlarni vatanparvar, millatparvar va tinchlikparvar shaxslar 
sifatida kamolga yetkazishni ustuvor tutadi. Chunki insonda fazilatlar bo‘lmasa, faqat ilm bilan jamiyatda o‘z 
maqsadlariga erishish qiyin, ya’ni, inson nafs, xudbinlikdan voz kechishi kerak. Yaxshilik esa faqat va faqat 
inson tafakkurida, uning xatti-harakatlarida, munosabatlarida namoyon bo‘ladi. Uning boshqa ijtimoiy-iqtisodiy 
qadriyatlardan farqi ham shunda.

 Muqimiyning ijtimoiy-falsafiy qarashlarida, adolatli, ozod jamiyat, insofli va barkamol inson haqidagi 
orzu-intilishlari bilan mustamlaka sharoiti, mavjud adolatsiz tuzum, zo‘ravonlik hukmron bo‘lgan zamona o‘rta-
sidagi jiddiy ziddiyat yaqqol ko‘rinib turadi. Bu esa shoir ijodida voqelikka nisbatan keskin tanqidiy munosabat-
ning shakllanishiga olib keldi. Ijtimoiy hayotni, borliqni haqqoniy tasvirlashni ijodda asosiy mezon deb qabul 
qilgan shoir, ayni zamonda, qalam ahlini ijtimoiy falsafiy mavzularni topishga, “xalq tolib” asarlar yaratishga 
da’vat etadi. Bu mezon va da’vat quyidagi misralarda o‘z ifodasini topgan:

… Gar qilich boshimga ham kelsa degayman rostin!
… She’ringizga xalq tolib o‘lsalar so‘ngra o‘qung!

Muqimiy ijtimoiy falsafiy, pedagogik qarashlarining katta bir qismini g‘azallar, jo‘shqin va sho‘x murab-
ba’lar, muxammaslar tashkil etadi. Shoir ma’naviyatining ma’rifiy, publisistik kamolotida uning sharq falsafasi, 
xalq og‘zaki ijodi, shuningdek, Lutfiy, Navoiy, Jomiy kabi shoirlarning ijodi samarali ta’sir qildi. Muqimiy g‘azal, 
murabba’ va muxammaslarining ijtimoiy falsafiy, pedagogik zaminida burch, vafo va sadoqat haqidagi ilg‘or 
tushunchalar, ma’naviy barkamol va ruhan boy shaxs gavdalanadi. Shoirning zamondoshi mustamlaka zulmi 
va zo‘ravonlik hukmron bo‘lgan davr farzandi, mehnatkash xalq vakili, uning na mol-dunyosi, na amal-mansabi 
bor. U raqibu ag‘yorlar tazyiqini, falak jabrini, charx zo‘ravonligini o‘zida doimo his etib, ruhan azoblanadi.

Yuqorida qayd qilganimizdek, Muqimiy lirikasida nafaqat shikoyat, norozilik, hayotdan norozilik, balki mohi-
yat-e’tibori bilan hayotsevarlikdan, farovon turmush va baxtli zamon g‘oyasi sezilib turadi. Shuning uchun shoir 
odamlarni hayotdan, do‘stlar suhbatlaridan, sevgi va visol onlaridan, ona tabiat go‘zalliklaridan, bahor nashi-
dasidan zavqlanishga chorlaydi. Bu optimistik ijtimoiy falsafiy qarashlar:

Ey yaxshilar, kelaylik, bir joyga yig‘ilaylik!
O‘ynaylik, kuylaylik, omon bo‘laylik!
Navbahor ochildi gullar, sabza bo‘ldi bog‘lar,
Suhbat aylaylik kelinglar, jo‘ralar, o‘rtog‘lar!

baytlari bilan boshlanadigan mashhur g‘azallarida to‘la namoyon bo‘lgan.
Muqimiy lirik shoir. Biroq u realist bo‘lgani uchun o‘z asarlarida hayotiy mavzu va timsollarni o‘zbek hayo

tidan olib, voqea-hodisalarni tanqidiy tahlil etadi. Chorizm o‘rnatgan mustamlakachilik tartiboti, adolatsizlik 
va zo‘rovonlik, poraxo‘rlik, inson haq-huquqlarining toptalishi, axloqiy tubanliklarni tanqid qiladi. Mehnatkash 
omma, hunarmandlarning og‘ir iqtisodiy ahvoli, mustamlaka zulmi ostidagi shahar-qishloqlarning vayronaga 
aylanganini mahorat bilan tasvirlaydi. 

Mavlono Muqimiy o‘z davrining adabiyotida ijtimoiy-falsafiy hajv asoschisi sifatida namoyon bo‘ldi. “Tanob-
chilar”, “Voqeai ko‘r Ashurboy hoji”, “Moskovchi boy” kabi hajviyalarida ijtimoiy iqtisodiy tengsizlik, tabaqala-
nish, adolatsizlik misollari aks etgan. Bunga Ashurboy Hojining og‘ir jinoyati haqidagi hajviyadan misol keltirish 
mumkin:

Haqorat qilingan kishilar qolib,
Topib boy so‘zi munda zo‘r e’tibor.
Qachon kambag‘alning so‘zi o‘tar?
Agar bo‘lsa aqchang – so‘zing zulfiqor.

Bu keskin misralar hukmron adolatsiz tuzumga munosabatning ijtimoiy-falsafiy in’ikosi edi. Muqimiy asar-
larida o‘zining falsafiy, ijtimoiy-siyosiy hamda kishilarga ta’lim va o‘git berish masalalariga katta e’tibor beradi. 
Muqimiy zolim hukmdorlarni qoralab, ikkiyuzlamachi, riyokor ruhoniylarning sir-asrorlarini keskin fosh etadi. 
Ayni vaqtda oddiy odamlardagi saxiylik, odob va kamtarinlik, ota-onaga hurmat, rostgo‘ylik va to‘g‘rilik, shu 
bilan birga ilmning foydasi nasihatlar qiladi.

Muqimiy asarlarining tili nihoyatda samimiy, tushunarli, xalqchil. Shu sababli shoirning she’rlari avvalo, 
yuksak axloqiy fazilat sanalgan rostgo‘ylik, haqiqat va adolatning so‘zdagi ifodasiga xizmat qiladi. Shoirning 
she’rlari davr kishilarining ma’naviy axloqiy in’ikosiga aylanib, so‘z bilan inson yaxlit axloqiy hodisa sifatida 
namoyon bo‘ladi va ma’naviy muhit aks etadi. Shu o‘rinda Husayn Voiz Koshifiy shunday deb yozadi: “Agar 
so‘z senikimi yoki sen so‘znikimi, deb so‘zlasalar, aytgil men so‘zniki va so‘z menikidir, chunki so‘z insonlik 
daraxtining mevasidir, daraxtni mevadan, mevani esa daraxtdan ajratib bo‘lmaydi”  [3]. Buning ijtimoiy-falsafiy 
mohiyatini yaxshi tushungan Muqimiy ijodida adolat tushunchasi alohida o‘rin tutadi. Shoirning nola, orzulari, 
intilishlari ishonch-e’tiqodi, kurashdan maqsadi ana shu axloqiy tushuncha bilan bog‘liq.

Muqimiy ijodi “Uzluksiz ma’naviy tarbiya Konsepsiyasi”ni amalga oshirishda boy tarixiy ma’rifiy manbadir. 
Zero u o‘z ijtimoiy falsafiy fikrlarini insonning turli holatlardagi xulq atvorlarini, munosabatlarini ifodalovchi ijobiy 
va salbiy obrazlar yaratish orqali bayon qiladi. Ilm-ma’rifat, axloq-odob masalalariga doir fikrlarini esa ilmiy-fal-
safiy va didaktik asarlarida bayon qiladi. Muqimiy adolat kuchiga cheksiz ishonadi, komil ishonch bilan ilm-fan-
ning fazilati juda katta, deb hisoblaydi. 

 Oddiy dehqon tilidan yozilgan “Tanobchilar” hajviyasida ham mustamlakalik davridagi ijtimoiy adolatsizlik, 
chor ma’murlar va mahalliy amaldorlarning o‘zboshimchaliklari va zo‘ravonliklari, soliq siyosatidagi zo‘ravon-
liklar badiiy tasvirlangan. 

Adl qulog‘i-la eshit holimi,
Zulm qilur, baski, menga zolimi.
Sulton Alixo‘ja, Hakimjon – ikav,
Biri xotun, birisi bo‘ldi kuyav.
Osh yesalar, o‘rtada sarson ilik,
Xo‘ja – chiroq yog‘i, Hakimjon – pilik.
Ikki tanobini qilay o‘n tanob,
Yurtingizni kuydurub, aylay harob.

Darhaqiqat, Muqimiy she’rlarida adolat o‘ziga xos huquqiy talablar majmuasi sifatida gavdalanadi. Shoir 
adolatsizlikning har qanday ko‘rinishiga qarshi kurashni o‘z demokratik she’riyatining g‘oyasi deb biladi. Bu 
esa shoir ijodining ijtimoiy falsafiy o‘zagini tashkil qiladi. Xulosa qilib aytganda, Muqimiy yashab ijod etgan davr 
adabiy hayoti murakkab edi. Bunday muhit Muqimiy ijodiga kuchli ta’sir ko‘rsatdi. Ijodining ilk davrida qisman 
shaklbozlik unsurlari, san’atpardozlik mayllariga berilish ham uchraydi. Lekin tezda bu xil an’analardan voz 
kechib, jamiyatdagi illatlarga, eskilik aqidalariga tanqidiy nazar bilan qaradi.

